


Hallac Medien - VHS Favoriten (Volks-
hochschule Favoriten), serra 2011 ra nato 
çêberê xo zonê ma Zazaki re ki kerdo ra. 
A serra vırene, ebe dı komo kurs guret. 
Ju kom de malım, i komê bin de kamê 
ke wazene ni zoni bımusere, i bi. İ kursê 
vıren, hatam amnonê serra 2012 amay 
diyaene. Hire serri, sebeta zonê ma nu 
mekteb bêkurs mend. Nıka emser, 18e 
Guciga 2015 ra nato, VHS Favoriten de ju 
kursê Zazakio newi esto. Roca Çarseme, 
arê 18:00 be 20:00ine de 7-8 genci zonê 
Zazaki musene. Nu kurs, 6 (şeş) hefte on-
ceno. Roca 25e Martê de qedino. 

Ora dıma, 15e Nisanê de kurso newi 
yeno raşte. Ni kurso re Hüseyin Şimşek 
malımen keno. Nuştoğ Şimşek, serre 
2011 ra nato xêle komel u mektebo de 
kursê Zazaki dano. İ komelê Elewiyonê 
ke Vienna u Linz de, ATİGF- Neukirchen 
İGKM de, BİLCOM Institut de, VHS Favori-
ten de... Kam ke wazeno bêro zonê Zaza-
ki bımusero, xovira mêkero: Kursê mawo 
newi, 15e Nisanê de yeno raşte. Na roca 
ra raver, gereke serê xo bınusnere.

………………………………………........................
Çutır xo nusnene:
Tel: +43 1 89174 110 208
Mail: petra.klepzig@vhs.at

Austria de gencê ma Zazaki re wayir vecine!

Ju sair u nustoğa ma: Berfin Jêle!

Chep ra: Serkan Başar Gündoğdu, Özgür Babayiğit, Duygu Babayiğit, Meryem Mustu.

Raşt ra: Alice Bozkaya, Alev Deli u Özgür Deli.

Ali DİKME

Berfin Jêle, serra 1960 de Dêsım de amê 
dina. Mektevo virên, wertê u lisa Mame-
kiye de qedena. 12 Elule 1980 de cunta 
ke amê, Jêle dı rey gurete zerreye. Hepıs 
ra dıma şiye Estamol. Uca, ju mektev de 
moda sero wend. Serra 1991 de amê Euro-
pa. Nıka weşiya xo Alamanya de ramena. 

Berfin Jêle, sair u nuştoğa. Zofe qezeto 
u perlodu de siir u nustê xo veciyay. Tija 
Sodiri, Ware, Jiyana Nu, Dengê Jinên... 
Neçe teney i bin! Jêle, averi Tırki de siir u 
nusti nusnay. 1991 ra nat, gıran gıran ebe 
zonê xo Zazaki ki ard raşte. Ebe zonê xo ki 
siiri, maqali nusnay. Nu karê xo, hata roza 
ewro ard.

Mı cor çiyo ke nusna, “Antolojiyê Sa-
ironê Dina” ra guret. Nara cer, fıkr u qayilê 
xo an ra zon ver. Nu kıtave Berfin Jêle, 368 
pelgo. Hergu ju pelge de siira ju sairi esta. 
İ sairê ke dina de nam do, ino ra xêle teno 
vineme. Alamano, İngilızo, Urızo, Tırko, 
Azeriyo, Kurdo, Hırvato, Sırpo, Bulgaro... 
Mevlana, Ömer Hayyam, Nesimi, Nazım 

Hikmet, Cahit Külebi ra hata Ahmed 
Arif... Saironê xêle mısletora siiri çarne 
zonê ma; arde kerde ğezna, kilıtê ğezna 
ki dora ma dest. Nu kıtav, zonê Zazaki re 
qezencê de gırso. Cıre wayir vejime. Siiri 
heni rındek çarne zonê ma ke, ison qay-
il beno reyna reyna bıwano. Berfin Jêle, 
thomo wes kerdo zere siiro. Xêle emego, 
gurenayiso xırto. Keder mêro dest u pa-
wunê aye ser. Wes u war bo.

Zeynep ARSLAN 
Na amorê de meymana mı ju maylıma: 
Naciye Çetin. Xona ke Tırkiya de biye uca 
ki maylımen kerdene. Eke ame Austria, 
waşt ke ita ki maylımen bıkero. Hama nu, 
xonde ki herbi u rew nêbi. Sebeta cuabê 
dilekça xo, xêlê waxt bekle kerd. Vırende, 
karê maylımeniya Tırki di. Maylımeniya 
Zazaki peyco ame. Persê mın u cuabê 
maylıma ma, sıma şikine cer bıwanere.

Çıwaxt ra nato, wendisxanê de dersa 
Zazaki dana?
Naciye Çetin: Hama hama hire (3) 

serre bena, ez wendisxananê dewleta 
Austria de maylımena zonê Zazaki kon. 
Roca raveri, 16 (des ı şeş) telebê mı bi. 
Nıka 8 (heşt) telebê mı este. 

Telebi çıra bi kêm?
Naciye Çetin: Ma u pi, vazene domanê 

xo zonê Zazaki bımusere. Hama, peyco 
teni fikrê xo vurnene: “Wendisxanê de 
zonê bin, çê de zonu bin; nu hal domano 
re tene gıran yeno”, vane. Teneno ki çıtur 
ke elifbayê Zazaki de herfê “x” be “w” di, 
domanê xo dersê ra tepya gureti. Ni dı 
herfo, inu kerd bi rehetsız. Teneno ki nia 
vat: “Zazaki ke Kurdki niyo, ez domanê xo 
nêwazon bırusni!” Dı çeo ki, sebeta dersa 
Elewiyan,domanê xo dersa Zazaki ra çer-
exnay. Roca Phoncseme, dersa Elewiyan 
esta, roca Yene ez ders Zazaki don. Ma u 
piyo, nêwaşt domanê xo dı roci tedıma 
heri bêrê çe.

Tene ki qalê mufredat bıkerime?
Naciye Çetin: Mı dest de, xelê kıtabê 

Zazaki çine. Ez be xo çiye an pêser. Kıtabê 
ke Eren Kılıç be Kamer Söylemez nuşte, 
inu ra ki ordım cen. Mı be xo tene kıtabi 
ki Tirkiya ra ardbi. Nıka qaytkon, domani 
tenena rınd musene. Gegane derso de 

Zazaki mobet keme. Domani zonê xo mu-
senaene de gıran gıran sone raver. Dersê 
ma nıka tenena bi sıvık.

Domani, sebeta çınay Zazaki bımuse? 
Ni domano re fayde Zazaki çıko? 
Naciye Çetin: Pedagoği vane ke, kam 

ke zonê ma u piyê xo rınd zono, hetê xo 
quman kerdiş ra xêle quvetê ceno. Ka-
miya, pil biyaena, werte mısleti de caê xo 
beli kerdene de.. Ni demu peruno de fay-
dê zonê ma u pi yeno vinitene. Heya, ha-
tam nıka Zazaki je İngilizki ya ki je Alman-
ki niyama zon ver. Nu het ra musneana 
Zazaki tenena çetına. Xora, domanê ke 
Austria de amê dina, i Zazaki ra nêvane 
“zonê maa ma”; vane, “zonê pirık u kha-
likê ma”! Hama, telebê mı rocê be rocê 
Zazaki ra daha zaf herkene.

Ma u pi, phoşt dane ni karê sıma?
Naciye Çetin: Roca vırenê tene dür 

vındet. İnu nia vatene: “Ma kerd xovira, 
domanê ma ki nêmusene. Hemik, nıka çı 
faydê ni zoni esto ke”! Hama peyco ino 
ki gıran gıran vinit ke, domani zonê ma 
musene. Nıka i ki phoşt dane domananê 
xo. Çê de nişene ro pia dersê kene. Yene 
mekteb, qailena xo ane zon ver. 

Austria de ki xêle komeli este; ko-
melê itiqat u siyaseti. Hetê zonu ra, 
hal u demê ni komelo çutır vinena?  
Naciye Çetin: Xêle kemiyen esta. İ 

komelo de azayê heneni este ke, “çı ke 
ama ma ser sebeta ni zonu ser ama” 
vane. Zonê xo de haşt niye. Nu, çiê de 
çaparızo. Aqılê siyaseti gereke nia me-
guriyo! Ni komeli, gereke hem caunê xo 
de, hem ki wendisxano de phoşt bıdere 
ders u kursanê Kurmanci, Zazaki. İ isonê 
maê ke sone komelo, siyasetê herçi kene, 
gereke i sebata zonê ma daha zaf bılerz u 
bıleqiyere. Zonê ma u piyen de wendis, 

heqa de muhima. Aqılê siyaseti, na heqe 
ra wayir bıveciyo gereke. Kam ke vera na 
heqê, xo dano gosê kereni bınê tome-
ta hewle de maneno. Komelo ke phoşt 
nêda, ma malımi teyna çıtur heqaberê ni 
kar bıvecime! Ma malımi, çe be çe feteli-
me, isonanê ma domananê xo bırusnere 
kursê Zazaki. Mı çan rey, formê kursi berd 
komelo de naro, qe ju telebe niyama. Ez 
xona aqıl niyan ser ke, nu çutır nia beno! 
Tene komelo ki gegane kursê Zazaki ya ki 
Kurmanci organize kene. Mı ki ucawo de 
malımen kerd. Hama hem emrê ni kurso 
derg nêbeno, komelo xona nêşikine do-
mano bıçerexne hetê wesdisxano.

Sermiyanê wendisxano, ni karê sıma 
de çıxa lewê sıma de re?
Naciye Çetin: Ez, malım u sermiyanê 

ke mektebê mı de re, ino ra zaf phoşt 
cenane. Müdirê ma, ni kari ra zaf haşto.

Zazaki, karno de yena nusnaene?
Naciye Çetin: Heya. Dersa Zazaki, kar-

no de ebe formê “zonê mao” yeno nus-
naene. Notu ki dame cı. Je i dersanê bino, 
asma Elule ra hatam Amnona Vırene, na 
dersa ma ki yena vendene. 

Koma Malımê Kurdo ser şikina tene  
malumat bıdere?
Naciye Çetin: Ma malımanê ke der-

sa Kurmanci u Zazaki dame, i amayme 
telewe. 11 malımime. Ma vırende, dı 
semestır kursê Kurmanci be kursê Zazaki 
di. Ma wazeme ke ni kurso ki reyna biya-
me raşte. Xona tene cao de kemiye once-
me. Asme de ju raye yeme telewe. Zaferi, 
ni meselo ser mobet keme: Se bıkerime, 
çutır bıkerime ke mıslet u komelê ma 
phoşt bıdere zonê ma musen u musnae-
ne? Ma wazeme ke emser unca şime ko-
melo, “formê qayıd”a reyna vılakerime.

Wendisxananê Austria de 
zonê Zazaki musnaene! Malıme Naciye Çetin.


